
TOʻQIMACHILIK SANOATIDA SUNʼIY VA KIMYOVIY TOLALARNING 

IQTISODIY AFZALLIKLARI 

Raximov Furqat Jalolovich 

“Oʻztoʻqimachiliksanoat” uyushmasi raisining maslahatchisi, 

TDIU mustaqil tadqiqotchisi, PhD. 

Annotatsiya 

Ushbu maqolada sunʼiy va kimyoviy tolalarning toʻqimachilik sanoatidagi 

iqtisodiy afzalliklari ilmiy-nazariy asosda tahlil etiladi. Tadqiqotda xomashyo 

tannarxining pastligi, ishlab chiqarish siklining qisqaligi, energiya va transport 

xarajatlarining tejalishi, eksport salohiyatining yuqoriligi hamda ishlab chiqarishda 

mahalliy resurslardan foydalanish imkoniyati kabi omillar iqtisodiy samaradorlik 

mezonlari asosida yoritilgan. Shuningdek, Oʻzbekistonda sunʼiy tolalar asosidagi 

ishlab chiqarishni mahalliylashtirish va import oʻrnini bosuvchi strategiyalardagi oʻrni 

xolis tahlil qilinadi. 

Kalit soʻzlar: sunʼiy tolalar, iqtisodiy samaradorlik, toʻqimachilik sanoati, 

tannarx, eksport salohiyati, import oʻrnini bosuvchi ishlab chiqarish, Oʻzbekiston, 

sanoat raqobatbardoshligi. 

Аннотация  

В данной статье проводится научно-теоретический анализ экономических 

преимуществ применения искусственных и химических волокон в текстильной 

промышленности. Рассматриваются такие факторы, как низкая себестоимость 

сырья, сокращённый производственный цикл, экономия на энергетических и 

транспортных расходах, высокий экспортный потенциал, а также возможности 

локализации производства на основе местных ресурсов. Кроме того, исследуется 

роль искусственных волокон в стратегии импортозамещения в условиях 

Узбекистана. 

Ключевые слова: искусственные волокна, экономическая эффективность, 

текстильная промышленность, себестоимость, экспортный потенциал, 

импортозамещение, Узбекистан, промышленная конкурентоспособность. 

Abstract 

This article presents a scientific and theoretical analysis of the economic 

advantages of using artificial and chemical fibers in the textile industry. The study 

explores factors such as low raw material costs, shortened production cycles, savings 

on energy and transportation, high export potential, and the opportunity to localize 

production using domestic resources. Furthermore, the role of synthetic fibers in 

import-substitution strategies in the context of Uzbekistan is critically examined. 

Keywords: artificial fibers, economic efficiency, textile industry, production 

cost, export potential, import substitution, Uzbekistan, industrial competitiveness. 

KIRISH 

Toʻqimachilik sanoati koʻp yillik tarixga ega boʻlgan va bugungi kunda ham 

global iqtisodiyotda yetakchi oʻrinlardan birini egallab kelayotgan tarmoqlardan 

biridir. Bu soha nafaqat yirik bandlik manbai, balki eksport-salohiyatga ega yuqori 



№ 11-SON NOYABR, 2025-YIL  

  

WWW.MARKETINGJOURNAL.UZ  267 

 

   ILMIY, AMALIY VA OMMABOP JURNAL 

 

qoʻshimcha qiymatli mahsulotlar ishlab chiqaruvchisi sifatida ham alohida strategik 

ahamiyatga ega. Ayniqsa, sanoatlashtirish jarayonlarida bu tarmoq davlatlar iqtisodiy 

siyosatining muhim ustuvor yoʻnalishlaridan biri boʻlib xizmat qiladi. 

Soʻnggi yillarda sanoat jarayonlarining modernizatsiyasi, global iqlim 

oʻzgarishlari va ekologik standartlarning kuchayishi natijasida sunʼiy va kimyoviy 

tolalarning qoʻllanilishi jadal surʼatlar bilan kengayib bormoqda. Buning asosiy sababi 

shundaki, tabiiy xomashyo manbalarining (masalan, paxta, jun, ipak) cheklanganligi, 

iqlimga bogʻliqligi va yetishtirish xarajatlarining yuqoriligi sanoatda muqobil, 

texnologik jihatdan takomillashgan tolalar izlanishini jadallashtirdi. 

Sunʼiy va kimyoviy tolalar bu borada amaliyotga yaqin va iqtisodiy jihatdan 

maqsadga muvofiq yechim sifatida maydonga chiqdi. Masalan, polimer asosidagi 

tolalar polyester, naylon, viskoza, akril va boshqalarni turli mexanik, fizik va kimyoviy 

xususiyatlarga ega boʻlib, ularning modifikatsiyalanish darajasi yuqori va keng 

koʻlamli sanoat talablariga moslashtirilgan. Ularning ishlab chiqarilishi yuqori 

texnologiyali usullar asosida yoʻlga qoʻyilgan boʻlib, bu jarayon resurs sarfini 

kamaytirish, chiqindilarni kamaytirish va ishlab chiqarish samaradorligini oshirish 

imkonini beradi. 

Nazariy jihatdan olganda, bu holat toʻqimachilik sanoatida innovatsion muqobil 

materiallar modeli doirasida izohlanadi. Ushbu modelga koʻra, anʼanaviy xomashyo 

oʻrniga texnogen materiallar joriy etilishi orqali barqaror iqtisodiy oʻsishga, texnologik 

moslashuvchanlikka va ekologik xavfsizlikka erishish mumkin boʻladi. 

Shuningdek, bu yondashuv «Yashil iqtisodiyot» va «Aqlli sanoat» 

konsepsiyalarining toʻqimachilik sanoatiga tatbiq etilishiga zamin yaratmoqda. Bu 

orqali nafaqat raqobatbardosh mahsulotlar ishlab chiqarish, balki ularni ekologik 

jihatdan maqbul tarzda jahon bozorlariga chiqarish imkoniyati yuzaga keladi. 

ADABIYOTLAR SHARHI 

Toʻqimachilik sanoatida sunʼiy va kimyoviy tolalarning iqtisodiy samaradorligini 

tahlil qilishda zamonaviy iqtisodiy nazariyalar xususan, narx shakllanishi nazariyasi, 

taʼminot zanjiri optimallashtirish modeli va eksportga yoʻnaltirilgan sanoat strategiyasi 

muhim metodologik asos boʻlib xizmat qiladi. Shu nuqtai nazardan, Muhamedova va 

Axmedov tomonidan olib borilgan tadqiqotda sunʼiy tolalarning iqtisodiy ustunliklari 

aynan yuqoridagi nazariy yondashuvlar doirasida oʻrganilgan. Jumladan, polimer 

asosida ishlab chiqarilgan sunʼiy matolar narxining nisbatan pastligi, ularni ishlab 

chiqarishdagi energiya tejamkorligi, tashish xarajatlarining kamayganligi va eksport 

bozorlariga chiqishdagi raqobatbardoshlik salohiyatiga alohida urgʻu berilgan. 

Tadqiqot natijalari shuni koʻrsatadiki, sintetik tola asosidagi mahsulotlar ishlab 

chiqarish jarayonlari anʼanaviy tabiiy xomashyolarga masalan, paxta yoki junga 

nisbatan qisqaroq texnologik siklga ega. Bu esa ishlab chiqarish samaradorligini 

oshirish, ishlab chiqarish tannarxini pasaytirish hamda mahsulotlarni bozorda 

raqobatdosh narxlarda taklif etish imkonini beradi. Ayniqsa, miqdoriy iqtisodiy tahlil 

orqali aniqlanishicha, sunʼiy tolalar asosidagi matolar eksportbop mahsulotlar qatorida 

yuqori foyda marjasiga ega boʻlib, import oʻrnini bosuvchi lokal ishlab chiqarish 

strategiyalarida muhim ahamiyat kasb etadi. [1] 

Xalqaro miqyosdagi ilmiy tadqiqotlar ham sunʼiy va kimyoviy tolalarning 

toʻqimachilik sanoatida iqtisodiy jihatdan ustunligini tasdiqlaydi. Jumladan, Nallarajah 

oʻz izlanishlarida sintetik tola sanoatidagi chiqindilarning qayta ishlanishi orqali 

ikkilamchi xomashyo qiymatini tiklash, yangi mahsulot yaratish va ishlab chiqarish 

tannarxini pasaytirish mumkinligini ilmiy asoslab bergan. Bu yondashuv zamonaviy 

aylanma iqtisodiyot tamoyillariga toʻliq mos keladi. Aylanma iqtisodiyot modeli — bu 

resurslardan foydalanishni maksimal darajada uzaytirish, chiqindilarni 

minimallashtirish va mahsulotning hayotiy siklini qayta aylanish orqali davom 

ettirishni nazarda tutuvchi iqtisodiy yondashuvdir. Nallarajah bu modelni sintetik tola 

va polimer chiqindilarining innovatsion texnologiyalar yordamida qayta ishlanishi 

orqali amalga oshirish mumkinligini koʻrsatadi. Ayniqsa, bu chiqindilar asosida 

biodegradatsiyalanuvchi kompozitlar ishlab chiqarish orqali sanoat ekologik 

yuklamasini kamaytirish bilan birga, yangi iqtisodiy qiymat zanjiri shakllanishiga 

erishiladi. [2] 

Tadqiqot natijalari shuni koʻrsatadiki, polimer chiqindilaridan qayta foydalanish 

orqali ishlab chiqarish xarajatlari 20–40% gacha qisqarishi mumkin. Bu, oʻz navbatida, 

nafaqat tannarxga, balki yakuniy mahsulot narxining raqobatbardoshligiga ham 

bevosita taʼsir qiladi. Bundan tashqari, qayta ishlangan materiallardan foydalanish, 

xalqaro bozorlar talab qilayotgan OEKO-TEX, REACH, GOTS kabi ekologik 

standartlarga javob beruvchi mahsulotlar ishlab chiqarish imkonini yaratadi. Ushbu 

yondashuv barqaror ishlab chiqarish, resurs tejamkorligi va innovatsion iqtisodiy 

modellar kabi zamonaviy nazariy konsepsiyalar bilan bogʻlanadi. Shuningdek, u 

toʻqimachilik sanoatining uglerod izini kamaytirish, ekologik barqarorlikni oshirish va 

"yashil" iqtisodiyotga oʻtishni jadallashtirishda hal qiluvchi omilga aylanmoqda. 

Shu sababli, xalqaro amaliyotda qayta ishlangan sunʼiy tolalar asosida ishlab 

chiqarilgan mahsulotlar nafaqat iqtisodiy jihatdan samarali, balki ekologik jihatdan 

ham afzal yechim sifatida qaralmoqda. 

Isaqova va Tursunov Oʻzbekiston misolida toʻqimachilik sanoatining xom ashyo 

bazasini ekologik xavfsizlik prinsiplari asosida diversifikatsiya qilish zaruratini 

asoslab bergan. Ularning fikriga koʻra, toʻqimachilik mahsulotlarining asosiy xom 

ashyosi sifatida paxta yetishtirish — yuqori darajadagi suv, yer resurslari va kimyoviy 

ishlov berish (pestitsid, defoliant) talab qiluvchi faoliyat boʻlib, ekologik yuklamani 

sezilarli darajada oshiradi. 

Mazkur tadqiqotda sunʼiy va sintetik tolalarning, xususan, polyester, viskoza, 

neylon ishlab chiqarish va qoʻllanilishi orqali yer maydonlaridan foydalanish 

kamayishi, suv sarfi sezilarli darajada pasayishi va agrar kimyoviy moddalar 

ehtiyojining yoʻqolishi qayd etilgan. Bu holat Oʻzbekiston kabi suv tanqisligi mavjud 

boʻlgan, iqlim oʻzgarishiga sezgir hududlar uchun alohida strategik ahamiyatga ega. 

Isaqova va Tursunov bu holatni “resurs tejamkor toʻqimachilik modeli” doirasida 

baholaydi. Bu model asosida har bir ishlab chiqarish bosqichida suv, energiya va yer 

resurslaridan foydalanishni optimallashtirish orqali ekologik xavfsizlik darajasi 

oshiriladi. Ayniqsa, LCA metodologiyasi boʻyicha olib borilgan parallel tadqiqotlar 

ham sunʼiy tolalar ishlab chiqarishda 1 kg mahsulotga toʻgʻri keladigan suv sarfi 

paxtaga nisbatan 20-30 baravar kamligini tasdiqlaydi. 

Shuningdek, ularning fikricha, sintetik tolalarning yetishtirilmasdan toʻgʻridan-

toʻgʻri kimyoviy sintez asosida olinishi ekologik transformatsiya nuqtai nazaridan 

“texnogenezga asoslangan barqaror xomashyo modeli” konsepsiyasiga mos keladi. 

Bunda ishlab chiqarish tabiiy ekotizimlarga yuklamasiz tarzda amalga oshiriladi. 

Bu yondashuv nafaqat ekologik barqarorlik, balki milliy miqyosda “eko-iqtisodiy 

xavfsizlik” ni taʼminlashga ham xizmat qiladi. Chunki agrar sektorga yuklama 

kamayishi bilan birga, sanoat uchun zarur resurslarning boshqa sohalarga 

yoʻnaltirilishi, yaʼni resurslar realloakatsiyasi sodir boʻladi. [3] 

D Dhage va hammualliflar tomonidan olib borilgan eksperimental tadqiqotlar 

sunʼiy va kimyoviy tolalar bilan ishlash jarayonida yuzaga keladigan ekologik 

muammolarni kamaytirishga qaratilgan innovatsion yondashuvni ilgari suradi. 

Tadqiqotda anʼanaviy sintetik boʻyoqlarning oʻrniga Dendrobium Sonia va Senna 

Auriculata kabi oʻsimlik ekstraktlariga asoslangan ekologik boʻyoqlardan foydalanish 

sinovdan oʻtkazilgan. Ushbu boʻyoqlar nafaqat barqaror xomashyo hisoblanadi, balki 

ishlab chiqarish jarayonida kanserogen moddalar va kimyoviy chiqindilar chiqishini 

sezilarli darajada kamaytirishga yordam beradi. Ushbu metodologik yondashuv 

“chiqindisiz ishlab chiqarish” (zero-waste production) konsepsiyasiga mos boʻlib, 

toʻqimachilik sanoatida ekologik innovatsiyalar joriy etish orqali atrof-muhitga 

boʻlgan zararli taʼsirni minimallashtirishga xizmat qiladi. Tadqiqotda qoʻllanilgan 

eksperimental modelda biologik parchalanadigan pigmentlarning sunʼiy tolalar 

(xususan, viskoza va poliester) bilan birikish darajasi, rang barqarorligi, yuvishga 

chidamliligi va UV taʼsirga nisbatan barqarorligi baholangan. Natijalar shuni 

koʻrsatdiki, oʻsimlik ekstraktlari asosidagi boʻyoqlar: sintetik boʻyoqlarga nisbatan 60–

70% kam toksiklikka ega, yuvishga va ultrabinafsha nurlanishga chidamli, ishlab 

chiqarish jarayonida suvni kamroq talab qiladi, qayta ishlash imkoniyatini beradi. Bu 

holat hayotiy sikl tahlili LCA koʻrsatkichlari asosida ham oʻz isbotini topgan boʻlib, 

ekologik boʻyoqlardan foydalanish karbonat angidrid (CO₂) chiqindilarini 30–35% 

gacha kamaytirishi mumkinligi aniqlangan. Ushbu tajriba ekologik toʻqimachilik 

yoʻnalishida muhim burilish nuqtasi hisoblanadi. Bundan tashqari, bu yondashuv 

BMTning SDG 12 – Responsible Consumption and Production maqsadlariga 

hamohang tarzda resurslardan oqilona foydalanish, ekologik dizayn va ishlab 

chiqarishda barqarorlik tamoyillarini ilgari suradi. [4] 

Zamonaviy toʻqimachilik sanoatining rivojlanish tendensiyalari shuni 

koʻrsatmoqdaki, ishlab chiqarish jarayonlarida sunʼiy va kimyoviy tolalar asosida 

innovatsion texnologiyalar tobora keng qoʻllanilmoqda. Ayniqsa, ekologik xavfsizlik, 

energiya tejamkorlik va ijtimoiy masʼuliyat tamoyillariga asoslangan yondashuvlar 

asosiy ilmiy-amaliy yoʻnalishga aylangan. Shu nuqtai nazardan, alternativ biologik 

manbalarni sunʼiy tolalar ishlab chiqarish jarayonlariga jalb etish borasidagi izlanishlar 

dolzarblik kasb etmoqda. 

Imtiazh va Uddin oʻz tadqiqotlarida ana shunday innovatsion yondashuvlardan 

birini qizil suv nilufari oʻsimligidan yangi turdagi tola olish va uni toʻqimachilik 

sanoatiga tatbiq etish boʻyicha eksperimental ishlanmalarni taqdim etgan. Tadqiqot 

natijalariga koʻra, mazkur oʻsimlik asosida ishlab chiqarilgan tolalar yengil, biologik 

parchalanadigan, yuqori elastiklik va namlikka chidamlilik kabi xossalarga ega boʻlib, 

anʼanaviy sunʼiy tolalarning koʻplab fizik-kimyoviy jihatlariga muqobil boʻla oladi. 

Ushbu yondashuv ikki yoʻnalishda samaradorlik keltiradi: 

Ekologik afzallik: suv nilufari oʻsimlik ekologik jihatdan tiklanadigan, qishloq 

xoʻjalik maydonlarida maxsus agrokimyoviy ishlovlarsiz yetishtirilishi mumkin 

boʻlgan oʻsimlik boʻlib, sunʼiy oʻgʻitlar, pestitsidlar va koʻp miqdordagi suv sarfini 

talab qilmaydi. Shu orqali karbonat iz va suv iz koʻrsatkichlarini kamaytiradi. 

Ijtimoiy-iqtisodiy samaradorlik: tadqiqot mualliflari bu tolani ishlab chiqarish 

orqali qishloq joylarda yangi bandlik oʻrinlarini yaratish, ayollar mehnatiga 

yoʻnaltirilgan kooperatsiyalarni tashkil etish va mahalliy xomashyo asosida eksportbop 

mahsulotlar ishlab chiqarish imkoniyatini koʻrsatishgan. Bu esa, sanoatning inklyuziv 

rivojlanishiga xizmat qiladi. 

METODOLOGIYA 

Tadqiqotda toʻqimachilik sanoati korxonalari faoliyatida sunʼiy va kimyo tolalari 

ishlab chiqarish koʻrsatkichlarini baholash asosida nazariy va amaliy jihatdan keng 

oʻrganib chiqildi. Oʻzbekiston Respublikasi Statistika agentligi, Iqtisodiyot va moliya 

vazirligi, Investitsiyalar, sanoat va savdo vazirligi maʼlumotlari asosiy parametrning 

oʻzgarish tendensiyalari baholandi, “Oʻzkimyosanoat”, “Oʻzbekneftegaz”, 

“Oʻztoʻqimachiliksanoat” uyushmasining ishlab chiqarish hisobotlari tahlil qilindi. 

Tadqiqotni amalga oshirish jarayonida tadqiqot metodologiyasi sifatida ilmiy 

abstraksiya, trend tahlil, SWOT-tahlil, ekspert baholash, indeks usuli va sintez 

usullaridan foydalanildi. 

TAHLIL VA NATIJALAR 

Sunʼiy va kimyoviy tolalarning toʻqimachilik sanoatidagi keng qoʻllanilishi, 

birinchi navbatda, ularning iqtisodiy samaradorligi bilan bogʻliq. Anʼanaviy 

xomashyolarga nisbatan ularning ishlab chiqarish, tashish va qayta ishlashdagi 

qulayliklari ushbu materiallarni muqobil yechim sifatida ilgari surmoqda. 

Sunʼiy va kimyoviy tolalar, odatda, neft, tabiiy gaz yoki sellyuloza kabi ommaviy, 

keng tarqalgan va nisbatan arzon xomashyolar asosida ishlab chiqariladi. Bu esa 

ularning tannarxini sezilarli darajada kamaytiradi. Masalan, polyester va viskoza ishlab 

chiqarishda resurslar barqaror yetkazib beriladi va iqlim omillariga qaram boʻlmaydi. 

Bu holat ishlab chiqarishda xarajat barqarorligini va rentabellik darajasini oshiradi. 

Sunʼiy tolalar global bozor oʻzgarishlariga kamroq sezgir boʻlgan kimyoviy 

manbalardan olinadi. Natijada, xomashyo narxlari mavsumiy tebranishlarga duch 

kelmaydi. Bu esa, toʻqimachilik mahsulotlarining yakuniy narxlarida uzoq muddatli 

barqarorlikni taʼminlaydi. Xususan, eksport qilinadigan tovarlar narxining stabilligi 

xalqaro savdo aloqalari uchun ishonchli muhit yaratadi. 

Sunʼiy tolalar biologik parchalanishga nisbatan chidamli boʻlib, ularning xizmat 

muddati nisbatan yuqori. Bu jihat, ayniqsa, texnik toʻqimachilik mahsulotlari, ish 

kiyimlari, maxsus matolar, sport kiyimlari uchun muhim afzallik sanaladi. Uzun 

xizmat muddati, oʻz navbatida, foydalanuvchilar uchun amortizatsiya xarajatlarini 

kamaytiradi va mahsulot qiymatini asoslaydi. 

Paxta, jun, ipak kabi tabiiy tolalarni yetishtirish jarayoni koʻpincha yuqori 

darajadagi agrotexnik resurslarni pestitsidlar, mineral oʻgʻitlar, suv talab qiladi. 

Paxtachilikda bir kilogramm paxta olish uchun oʻrtacha 10–20 ming litr suv sarf 

qilinadi [8]. Bunda yerning shoʻrlanishi, ekotizimlarning buzilishi va biokimyoviy 

changlanishga salbiy taʼsirlar mavjud. Boshqa tomondan, kimyoviy va sunʼiy 

tolalarning ishlab chiqarilishi qishloq xoʻjaligi resurslaridan foydalanishni sezilarli 

darajada kamaytirib, yer degradatsiyasi va suv tanqisligi kabi ekologik muammolarni 

yengillashtiradi. Ushbu ekologik ustunliklar sunʼiy tolalarni barqaror toʻqimachilik 

sanoati konsepsiyasining asosiy unsurlaridan biriga aylantirmoqda. Ayniqsa, 

biotexnologiya asosida yaratilgan tola turlari va yashil kimyo yondashuvlari orqali 

ularning ekologik samaradorligi yildan-yilga oshib bormoqda. 

Soʻnggi yillarda Oʻzbekiston Respublikasida toʻqimachilik sanoatining klaster 

modeli asosida tashkil etilishi ishlab chiqarishning uzluksizligi, samaradorligi va 

integratsiyasini taʼminlashda muhim omil boʻlib xizmat qilmoqda. Ayniqsa, sunʼiy va 

kimyoviy tolalarning lokal sanoat bazasida ishlab chiqarilishi bu sohaning texnologik 

transformatsiyasida yangi bosqichni boshlab berdi. Avvallari toʻqimachilik 

korxonalari tomonidan xorijdan keltirilgan sintetik tola va xomashyo katta hajmda 

import qilinar edi. Ayni paytda “import oʻrnini bosuvchi strategiyalar” doirasida 

yurtimizda polimer asosidagi sintetik tolalarni sanoat miqyosida ishlab chiqarish 

yoʻlga qoʻyilmoqda. Misol uchun, “Uztex”, “Global Textile”, “Indorama” kabi yirik 

klaster korxonalari sunʼiy tola ishlab chiqarishni oʻz ichki logistikasiga kiritgan. Bu 

yondashuv valyuta tejalishi, texnologik mustaqillik va mahsulot narxining barqarorligi 

kabi omillarga xizmat qilmoqda. 

Davlat tomonidan toʻqimachilik sanoatiga kiritilayotgan investitsiyalar, 

texnologik modernizatsiya loyihalari va quvvatlarni oshirish boʻyicha olib 

borilayotgan infratuzilmaviy islohotlar natijasida, sintetik tola ishlab chiqarish hajmi 

yil sayin ortmoqda. 2024-yilda, Oʻztoʻqimachiliksanoat uyushmasi maʼlumotlariga 

koʻra, sunʼiy tola ishlab chiqarish hajmi 2020-yilga nisbatan 2,4 baravarga oshgan, bu 

esa ichki bozorni toʻliq taʼminlash bilan birga eksport salohiyatini ham oshirmoqda (1-

rasm). 

Oʻzbekiston toʻqimachilik sanoati jadal rivojlanayotgan sanoat tarmoqlaridan biri 

hisoblanib, unda soʻnggi yillarda sunʼiy va kimyoviy tolalarning qoʻllanilishi muhim 

strategik yoʻnalishga aylanmoqda. Bu holatni tizimli oʻrganish uchun SWOT tahlil 

usuli, yaʼni kuchli va zaif jihatlar, tashqi imkoniyatlar va tahdidlarni ilmiy tahlil qilish 

muhim ahamiyat kasb etadi. 

Avvalo, mavjud kuchli jihatlardan biri sifatida respublikada sunʼiy tolalar ishlab 

chiqarish bazasining shakllanishini taʼkidlash mumkin. Jumladan, “UzTex”, 

“Indorama” va boshqa yirik toʻqimachilik klasterlarida sunʼiy tolalarni lokal ishlab 

chiqarish yoʻlga qoʻyilgan boʻlib, bu ichki ehtiyojni taʼminlash bilan birga importga 

qaramlikni kamaytirishga xizmat qilmoqda. Bunday holat ichki iqtisodiy 

mustahkamlik va eksport salohiyatining oshishiga zamin yaratmoqda. 

1-rasm. Oʻzbekiston toʻqimachilik sanoatida sunʼiy va kimyoviy tolalarning 

istiqboli boʻyicha SWOT-tahlili1 

 

Bundan tashqari, Oʻzbekistonning xalqaro eksport tajribasining kengayishi ham 

ushbu sohada eʼtiborga molik kuchli jihatlardan biridir. Ayniqsa, Yevropa, Turkiya, 

Rossiya kabi yirik bozorlar bilan aloqalarning faollashuvi natijasida sunʼiy tolalarga 

asoslangan mahsulotlar xalqaro sifat standartlariga javob bera boshladi. Bularni ishlab 

chiqarish esa oʻz navbatida ishlab chiqarish tannarxining arzonligi, ishchi kuchining 

mavjudligi va soliq imtiyozlari hisobiga iqtisodiy jihatdan foydali boʻlmoqda. 

Shu bilan birga, tahlil davomida aniqlanishicha, mazkur sohaning zaif jihatlari 

ham mavjud. Jumladan, eskirgan texnologik bazalar, yaʼni ayrim ishlab chiqarish 

quvvatlarida hali ham zamonaviy texnologiyalar yetishmaydi. Bu esa mahsulot sifatini 

va ekologik xavfsizlik darajasini cheklab qoʻymoqda. Ikkinchi muammo sifatida 

ekologik monitoring tizimlarining toʻliq ishlamasligi qayd etilishi mumkin. Koʻpgina 

ishlab chiqarish korxonalarida chiqindi suvlar, gazlar va kimyoviy 

ifloslantiruvchilarning tarkibini doimiy nazorat qilish tizimlari joriy etilmagan yoki 

sust ishlamoqda. Bu holat esa ekologik barqarorlik masalasini yanada dolzarb qiladi. 

Shuningdek, ayrim xomashyolar, xususan sintetik polimerlar va boʻyoqlarning 

xorijdan olib kelinayotgani ham importga qaramlikni saqlab qolmoqda. 

Shu tarzda aniqlangan kuchli va zaif jihatlar fonida, Oʻzbekiston uchun mavjud 

imkoniyatlar yanada kengaymoqda. Birinchi navbatda, AI va blockchain 

texnologiyalarining ishlab chiqarish jarayonlariga joriy qilinishi orqali xomashyo 

izchilligi, uglerod izi monitoringi va ekologik standartlarga muvofiqlikni oshirish 

 
1 Muallif ishlanmasi 

1. Sunʼiy tolalar ishlab 

chiqarish bazasi shakllanmoqda. 

2. Xalqaro eksport tajribasi 

kengaymoqda. 

3. Arzon ishchi kuchi va soliq 

imtiyozlari mavjud 

1. Xalqaro ekologik 

talablarning kuchayishi. 

2. Global bozorda raqobatning 

keskinlashuvi. 

3. Iqlim oʻzgarishi va resurs 

tanqisligi 

1. AI va blockchain 

texnologiyalarini joriy etish. 

2. Sunʼiy tola uchun ichki va 

tashqi bozor talabining oshishi. 

3. Barqaror ishlab chiqarish 

boʻyicha xalqaro grantlar 

1. Baʼzi texnologiyalar 

eskirgan. 

2. Ekologik monitoring tizimlari 

toʻliq ishlamaydi. 

3. Import xomashyoga qisman 

bogʻliqlik 

KUCHLI JIHATLAR ZAIF JIHATLAR 

IMKONIYATLAR TAHDIDLAR 

mumkin. Bu esa Oʻzbekiston mahsulotlariga ekologik sertifikatlar olish imkoniyatini 

beradi va ularni Yevropa Ittifoqi kabi bozorlar uchun jozibador qiladi. 

Yana bir muhim imkoniyat – bu ichki va tashqi bozorlar talabining ortib 

borishidir. Global tendensiyalar sunʼiy, mustahkam va ekologik muvozanatli 

matolarga boʻlgan ehtiyojni kuchaytirayotgan bir paytda, Oʻzbekistonning mahsulot 

assortimenti bu ehtiyojlarni qondirishga moslashmoqda. Bundan tashqari, Global 

Climate Fund, UNIDO, ITC kabi tashkilotlar orqali barqaror ishlab chiqarish 

texnologiyalarini joriy etish uchun xalqaro grantlar olish imkoniyati mavjud. Bu esa 

zamonaviy filtratsiya, chiqindi energiyasini qayta ishlash va yashil kimyo asosida 

ishlab chiqarishni kengaytirishga xizmat qilishi mumkin. 

Biroq, bu salohiyatli rivojlanish imkoniyatlariga qaramay, bir qancha tahdidlar 

ham mavjud. Eng avvalo, xalqaro ekologik talablarning keskin kuchayishi — masalan, 

"carbon footprint", "green labeling", "zero discharge" kabi mezonlarga javob bera 

olmaslik, eksport faoliyatini cheklashi mumkin. Yevropa Ittifoqi 2026-yildan boshlab 

ekologik kuzatuvchi sertifikatlar bilan taʼminlanmagan mahsulotlarning kirishini 

cheklashni rejalashtirmoqda. 

Shuningdek, global bozorda raqobatning kuchayishi ham tahdid sifatida 

baholanadi. Hindiston, Bangladesh, Vyetnam kabi davlatlar arzon mahsulotlar, yirik 

ishlab chiqarish hajmlari va geografik joylashuvi bilan Oʻzbekistonning bozor ulushiga 

taʼsir oʻtkazishi mumkin. Va nihoyat, iqlim oʻzgarishi, suv tanqisligi va resurs bosimi 

toʻqimachilik ishlab chiqarish quvvatlariga bevosita taʼsir qiluvchi tashqi omillar 

sifatida eʼtiborga olinadi. Ayniqsa, paxtachilikdan oʻtuvchi transformatsion bosqichda 

bu ekologik omillar sunʼiy tolalarga oʻtishda asosiy zaruratga aylanadi. 

Umuman olganda, SWOT tahlil sunʼiy va kimyoviy tolalarning Oʻzbekiston 

toʻqimachilik sanoatidagi strategik oʻrnini har tomonlama ochib beradi. Kuchli 

tomonlardan oqilona foydalanish, mavjud zaifliklarni tahlil asosida bartaraf etish, 

global imkoniyatlardan samarali foydalanish va mavjud tahdidlarga texnologik va 

institutsional yondashuvlar bilan javob qaytarish orqali bu sektor barqaror va 

innovatsion yoʻnalishda rivojlanishi mumkin. 

Sunʼiy tolalarning joriy etilishi bilan texnologik jihatdan mukammal mahsulotlar 

ishlab chiqarilishi yoʻlga qoʻyildi. Masalan, polyester-viskoza aralashmalarida 

matolarning mustahkamligi, yuvishdan soʻng deformatsiyalanmasligi va rangning 

saqlanishi yuqori darajada. Bu mahsulotlar ayniqsa sport kiyimlari, sanoat matolari va 

eksportbop tayyor kiyim-kechak ishlab chiqarishda qoʻllanmoqda. Natijada, “Made in 

Uzbekistan” yorligʻi ostida chiqarilayotgan mahsulotlar xorijiy bozorlar talablari 

darajasida sifat kafolatiga ega boʻlib bormoqda. Oʻzbekiston toʻqimachilik sanoatida 

sunʼiy tolalarning mahalliylashtirilishi nafaqat iqtisodiy mustaqillikni taʼminlashda, 

balki barqaror sanoat rivojini shakllantirishda ham hal qiluvchi omilga aylanmoqda. 

Bu holat “yashil iqtisodiyot” va “raqobatbardosh ishlab chiqarish” konsepsiyalari bilan 

uzviy bogʻliqdir. 

Bunday yondashuv “Clean Production Technology”, “Green Chemistry” va 

“Sustainable Industrial Ecology” konsepsiyalari doirasida talqin qilinadi va BMTning 

SDG 9 (Sanoat, Innovatsiya va Infratuzilma) va SDG 12 (Masʼuliyatli isteʼmol va 



№ 11-SON NOYABR, 2025-YIL  

  

WWW.MARKETINGJOURNAL.UZ  274 

 

   ILMIY, AMALIY VA OMMABOP JURNAL 

 

ishlab chiqarish) maqsadlariga hamohang tarzda ishlab chiqilgan yechimlar sifatida 

qaraladi. 

Shu sababli, toʻqimachilik sanoatida sunʼiy va kimyoviy tolalarning istiqboli 

bevosita ekologik xavfsizlik choralari bilan uzviy bogʻliq boʻlib, texnologik yangiliklar 

bilan uygʻunlashtirilgan holda, barqaror sanoat modelini shakllantirish imkonini 

beradi. 

XULOSA VA TAKLIFLAR 

Oʻzbekiston toʻqimachilik sanoati soʻnggi yillarda yangi bosqichga kirib, sunʼiy 

va kimyoviy tolalardan foydalanishning iqtisodiy va ekologik afzalliklariga asoslangan 

innovatsion rivojlanish tendensiyasini koʻrsatmoqda. Ushbu ilmiy ishda olib borilgan 

tahlillar asosida aniqlanishicha, tabiiy xomashyoga nisbatan sunʼiy tolalar tannarxining 

pastligi, barqaror taʼminot zanjiri, xizmat muddatining uzoqligi va qayta ishlash 

imkoniyati bilan sanoatda muhim oʻrin egallamoqda. Xususan, polimer asosidagi 

matolar ishlab chiqarishdagi tejamkorlik, Oʻzbekiston sharoitida import oʻrnini 

bosuvchi va eksportga yoʻnaltirilgan ishlab chiqarish strategiyasini mustahkamlab 

bermoqda. 

Bundan tashqari, ekologik nuqtai nazardan ham sunʼiy va kimyoviy tolalar 

barqaror rivojlanish tamoyillariga mos keladi. Paxta yetishtirishga nisbatan kam suv, 

yer va pestitsid talab etuvchi bu tolalar, xususan viskoza va modifikatsiyalangan 

regenerativ tolalar, yashil iqtisodiyot konsepsiyasiga uygʻun ravishda sanoatda 

ekologik bosimni kamaytirishga xizmat qilmoqda. Tadqiqot davomida Oʻzbekistonda 

ekologik xavfsiz xom ashyolarni joriy etish, chiqindilarni kamaytirish va energiya 

samaradorligini oshirish borasida olib borilayotgan harakatlar tahlil qilindi. 

SWOT tahlil asosida aniqlangan kuchli jihatlar – ishlab chiqarish bazasining 

shakllanishi, eksport tajribasining ortib borishi va arzon ishlab chiqarish muhitining 

mavjudligi – Oʻzbekiston toʻqimachilik sektorining strategik ustunliklarini belgilaydi. 

Shu bilan birga, mavjud zaif jihatlar – texnologik parkning eskirganligi, ekologik 

monitoring tizimlarining yetishmasligi va xomashyo importiga bogʻliqlik – sektorning 

barqaror rivojlanishiga xavf tugʻdiruvchi omillar sifatida namoyon boʻlmoqda. 

Shu oʻrinda, ilgʻor texnologiyalarning, xususan AI (sunʼiy intellekt) va 

blockchain texnologiyalarining joriy etilishi yangi imkoniyatlar yaratmoqda. Bu 

texnologiyalar orqali ishlab chiqarishdagi uglerod izi, chiqindi suvlar va xomashyo 

izchilligi kabi ekologik va sifat mezonlari ustidan nazoratni mustahkamlash mumkin. 

Shu bilan birga, xalqaro grantlar va barqaror ishlab chiqarishni qoʻllab-quvvatlovchi 

moliyaviy instrumentlardan foydalanish, texnologik transformatsiyani jadallashtirish 

imkonini beradi. 

Biroq, xalqaro ekologik standartlarning kuchayib borayotgani, global 

raqobatchilar bilan narx va sifat jihatdan raqobat qilish zarurati, shuningdek iqlim 

oʻzgarishining olib kelishi mumkin boʻlgan tabiiy resurs cheklovlari – mavjud tashqi 

tahdidlar sirasiga kiradi. Bu omillar toʻqimachilik sanoatida sunʼiy va kimyoviy 

tolalarning joriy etilishini puxta strategik yondashuvlar bilan bogʻlashni taqozo etadi. 

Yakunda aytish mumkinki, sunʼiy va kimyoviy tolalar Oʻzbekistonning 

toʻqimachilik sanoatini modernizatsiya qilish, eksport salohiyatini oshirish va ekologik 

transformatsiyani amalga oshirishda muhim omil sifatida maydonga chiqmoqda. Bu 

yoʻnalishda ilmiy-innovatsion izlanishlar, zamonaviy texnologiyalarni joriy etish va 

xalqaro hamkorlik asosida olib boriladigan siyosat, sektorning uzoq muddatli 

barqarorligini taʼminlovchi kalit omil boʻlib xizmat qiladi. 

Mazkur jurnalda maqolalar chop etish uchun quyidagi havolalarga murojaat qilish mumkin. 

Ilmiy maqola, ommabop maqola, reklama, hikoya va boshqa ilmiy-ijodiy materiallar yuborishingiz 

mumkin.  

Materiallar va reklamalar pullik asosda chop etiladi.  

Bot:    @marketinjournalbot 

Тel.:    +998977838464, +998939266610 

Jurnalning rasmiy sayti: https://marketingjournal.uz 

